
Xülasə: Məqalə iqtisadi artım və inkişaf nəzəriyyələrində vergilərin tətqiqində əsas 

yanaşmalara həsr olunmuşdur. Vergilərin sosial və iqtisadi bir kateqoriya kimi mahiyyəti 

açıqlanmış, iqtisadi artımı və iqtisadi inkişafı stimullaşdıran vergi siyasətinin istiqamətləri 

göstərilmişdir. 

Bazar iqtisadiyyatı şəraitində vergilər, dövlətin öz funksiyasını yerinə yetirmək üçün maliyyə 

resursları mənbəyi olmaqla yanaşı, dövlət tənzimlənməsi mexanizminin əsasını təşkil edir. Dövlət 

tənzimləməsinin bir elementi kimi, vergi siyasəti idarəetmənin bütün səviyyələrində sosial-iqtisadi 

inkişafın təmin edilməsində ən vacib rol oynayır.  

Vergilərin iqtisadi tədqiqatlarda iqtisadi inkişaf amillərindən biri kimi müəyyən edilməsinə və 

onların sosial-iqtisadi inkişafa təsirinin qiymətləndirilməsinə müxtəlif mövqelərdən yanaşmalar 

mövcuddur. Əvvəla, vergilər dövlətin maliyyə resursları ilə təmin edilməsi alətidir. Bu alət sosial-

iqtisadi inkişaf problemlərini həll etməyə imkan verir, yəni burada vergilərin fiskal funksiyası 

başlıca amil kimi çıxış edir. İkincisi, vergilərin ictimai təkrar istehsal parametrlərinə təsiri təhlil 

edilir. Bu zaman təsirin müsbət və ya mənfi ola bilməsi müəyyən edilir. Beləliklə, bu halda 

vergilərin tənzimləyici funksiyası önə çəkilir. Vergilərin funksional təyinatından başqa, onları 

dövlətin iştirak səviyyəsinə, təsir obyektinə (istiqaməti), təsir alətləri kimi meyarlara görə də 

təsnifləşdirmək olar.   
 

 

 

 

 

 

 

 

 

 

 

 

 

 

 
 

Şəki 1. Vergilərin sosial-iqtisadi inkişafda rolunun müəyyən edilməsinə əsas yanaşmalar 

Neoklassik nəzəriyyələrdə ən səmərəli inkişaf trayektoriyası balanslaşdırılmış iqtisadi artımla 

bağlıdır. Mükəmməl rəqabət, çevik qiymət sistemi və istehsal amillərinin bir-birini əvəzləməsi 

şəraitində belə artım davamlı və dayanıqlı olur, buna görə də dövlətin həmin prosesə müdaxiləsi 

məqsədəuyğun deyil. Belə ki, R.Solounun modelində iqtisadi artım tempi yalnız əhalinin say 

dinamikası ilə müəyyən edilr. Uzunmüddətli perspektivdə müxtəlif ölkələrin və regionların 

konvergensiyası (inkişaf səviyyəsinə görə yaxınlaşması) baş verir.   

F.fon Hayek qeyd edirdi ki, mərkəzləşdirilmiş qaydada idarə olunan sistem bazar tərəfindən 

qeyri-mərkəzləşmiş qaydada emal edilən bütün informasiyanı emal etmək iqtidarında deyil. Belə ki, 

konkret yer, zaman və fəaliyyət haqqında informasiya ani xarakter daşıyır. Cəmiyyətdə sosial-

iqtisadi qayda-qanun kortəbii, azad rəqabət və iqtisadi azadlıqların özünü tarazlaması şəraitində 

formalaşmalıdır [Хайек, 1992]. 

Neoklassik iqtisadçıların fikrinə görə, dövlət iqtisadiyyata müdaxilədən, o cümlədən aktiv 

vergi siyasətindən çəkinməli, öz üzərinə sosial ehtiyacların təmin edilməsi üzrə minimal öhdəlikləri 

götürməli, yalnız qocalığa görə təqaüdlərin və işsizliyə görə müavinətlərin verilməsi ilə 

məhdudlaşmalıdır.  

Sosial bazar qaydası nəzəriyyəsinin əsasını qoyan Freyburq iqtisadi məktəbinin təmsilçiləri, 

dövlətin iqtisadiyyata müdaxiləsinin əksinə çıxış edərək, sosial sferada dövlətin məsuliyyətinin 

yüksəldilməsini tələb edirdilər.  

Postkeynsian tarazlı iqtisadi artım modelləri tamamilə əks mövqedə olan neoklassik 

nəzəriyyədən fərqli olan nəticələrə əsaslanırlar. Bu modellərdə istehsal amilləri bir-birini əvəzləmir, 

qiymətlər isə sabit olaraq qalır.  

E.Domar nəzəriyyəsinə görə, iqtisadiyyatda mövcud olan istehsal gücündən, məhsuldar 

potensialından tam istifadəsini təmin edən balanslaşdırılmış artım tempi mövcuddur. O nə qədər 

yüksək olarsa, yığım norması da bir o qədər yüksələr. Bu iqtisadi artımın təmin edilməsi üçün, hər il 

iqtisadiyyata müəyyən həcmdə investisiya qoyuluşunu həyata keçirtmək lazımdır ki, bu da 

investorların real planlarına uyğun olmaya bilər. Buna görə, balanslaşdırılmış artım perspektivdə 

qeyri-sabit olur və ona büdcə-vergi siyasəti vasitəsi ilə dövlət tənzimlənməsinin tətbiqi tələb olunur. 

Professor M.Meybulluyev «Bazar sistemi və iqtisadi artım» (Bakı - 1996) adlı dərsliyində 

iqtisadi artım nəzəriyyəsi haqqında göstərmişdir ki, “iqtisadi artım nəzəriyyəsi təsərrüfatçılığın 

inkişafının uzun və qısa müddətli meylini, eləcə də dalğavari hərəkətini təhlil etməyə imkan verir. 

Başqa sözlə, təsərrüfatçılıqda mövcud olan artım və azalma, sabit və durğunluq meyllərinin iqtisadi 

artımın hərəkətini təhlil etməklə müəyyənləşdirmək olar. İqtisadi tsikl üçün xarakterik olan iqtisadi 

həyatdakı tərəddüdlərin, iqtisadi göstəricilərin hərəkətindəki böhranların baş verməsi və enməsi 

artım nəzəriyyəsi üçün də xarakterik hal alır” [Allahverdiyev, 2006] 

C.M.Keyns dövlət investisiyalarının əhəmiyyətini əsaslandıran ilk iqtisadçılardan biri 

olmuşdur. O göstərmişdir ki, dövlət investisiyalarının multiplikativ effekti məşğulluğun 

yüksəlməsinə və milli gəlirin artmasına gətirib çıxarır. Keyns, büdcə vəsaitləri hesabına əhalinin 

aztəminatlı təbəqəsinin gəlirlərinin və alıcılıq qabiliyyətinin artırılmasının vacib olduğunu 

göstərmişdir.  

Ekstremal dövrlərdə dövlət iqtisadiyyatın prioritet inkişaf istiqamətlərini seçməli və onların 

müvafiq maliyyələşdirilməsini həyata keçirtməlidir. Bu vaxt dövlət büdcəsində əmələ gələn kəsir 

dövlət istiqrazları hesabına təmin edilir, bu istiqrazlar üzrə faizlərin ödənilməsi isə vergilər hesabına 

həyata keçirilir. Konkret iqtisadi şəraitdən asılı olaraq, büdcə xərcləri və gəlirləri apasında fərqləri 

idarə edərək, dövlət, əsas makroiqtisadi proporsiyaların dəyişməsinə təsir göstərə bilər. Bu zaman 

vergilər yalnız büdcənin balanslaşdırılması aləti kimi deyil, eyni zamanda istehlakın və 

investisiyaların tənzimlənməsi aləti kimi də çıxış edir. Dövlətin aparıcı rolunu qeyd edən 

C.M.Keyns, iqtisadi tsiklin fazaları və ya iqtisadi artım templərindən asılı olaraq, vergi 

dərəcələrinin dəyişdirilməsinin mümkün olması barədə tezisi əsaslandırmışdır.  

Vergilər ictimai nemətlər nəzəriyyəsində xüsusi rol oynayır. Bu nəzəriyyə çərçivəsində 

ictimai nemətlərin endogen artımı nəzəriyyəsi formalaşmışdır.  

İctimai nemətlərin və ya xidmətlərin bir xüsusiyyəti var - onlar natural formada birbaşa 

kəmiyyət ölçüləri ilə ölçülə bilmir. Kimin, hansı ölçüdə fayda qazandığını və dövlət xidmətlərinin 

istehsal məsrəflərinin kim tərəfindən ödənilcəyini dəqiq müəyyən etmək mümkün deyil. Cəmiyyətə 

təqdim edilən dövlət xidmətlərinin ölçüsü yalnız dolayı yolla, dövlət xərcləri vasitəsi ilə müəyyən 

edilə bilər. Məhz cəmiyyətin üzvləri tərəfindən ödənilən vergilər, ictimai tələbatın təmin edilməsinə 

istiqamətlənmiş dövlət funksiyalarının həyata keçirilməsi üçün əsas yaradır. İctimai nemətlərin 

keyfiyyəti və ictimai tələbatın təmin olunma dərəcəsi dövlətin apardığı siyasətin səmərəliliyini əks 

etdirir və dövlətin yeritdiyi vergi siyasətinin istiqamətinin məqsədəuyğun olması qənaətinə gəlməyə 

imkan verir.  

Dövlətin vergitutma sahəsində fəaliyyətinin səmərəliliyi vergi yığımlarının dövlətin real 

ehtiyaclarının nə dərəcədə ödənilməsi səviyyəsinə uyğun olmasi ilə müəyyən edilir. Orta əsrlərdə 

formalaşan vergi münasibətləri – əvəzli və ekvivalent xarakter daşıyan tədavül münasibətləri kimi 

özünü göstərirdi ki, bu da vergilərin mahiyyətinin bir sıra müasir yanaşmalara zidd olduğunu sübut 

edirdi. Əslində, hər bir dövlətin siyasətində müəyyən boşluqlar olur ki, bu da büdcə vəsaitlərinin 

müəyyən hissəsinin səmərəsiz məsrəfinə gətirib çıxarır. Bundan başqa, dövlətin üzərində 

ümummilli mənafelərə xidmət edən funksiyalar da vardır ki, bu funksiyalar vasitəsilə hər bir vergi 

ödəyicisinə dolayı yolla təsir göstərmək imkanı vardır.  

Nobel mükafatı laureatları C.Brennan və C.Byukkenenin modelində dövlətin potensial vergi 

ödəyiciləri olan benefesiarlarla bağlanan konstitusiya müqaviləsi əsasında təsis edilir və fəaliyyət 

göstərir. Alimlərin fikrincə, bu müqavilənin bağlanması üçün vacib hesab edilən əsa şərt – fərdi 

qaydada təmin olunması mümkün olmayan nemətlərin və xidmətlərin maliyyələşdirilməsi üçün 

vergi gəlirlərindən istifadə olunmasıdır. Vergitutma bazasının və vergi dərəcələrinin qanunla 

məhdudlaşdırılması, idealda ictimai nemətlərin və xidmətlərin səmərəliliyini təmin etməlidir. Lakin, 

dövlətin vergi siyasətinin alətlərinə yiyələnməsi, büdcə öhdəliklərinin artması və ya azalması, 

dövlət məmurlarının siyasi qüvvəsinin artması və Leviafan dövlətinin yaranması təhlükəsinə gətirib 

çıxara bilər [Brennan, 2000].  Beləliklə, dövlət, konkret vergi sistemində vergilərin ictimai 

təyinatının reallaşmasına məsuliyyət daşıyır.  

R.Barronun ictimai nemətlərin endogen artımı nəzəriyyəsinə görə, dövlət siyasəti 

balanslaşdırılmış iqtisadi artıma ikili təsir göstərir: kapitalın son həddinə, yəni son nəticədə məhsul 

buraxılışı həcminə mənfi, vergilər hesabına büdcənin formalaşdırılmasına və maddi nemətlərin 

maliyyələşdirilməsinə müsbət təsir göstərir.  

Vergi dərəcəsi nə qədər aşağı olarsa və sahibkarlar ictimai nemətlərdən nə qədər çox fayda ala 

bilərlərsə, vergitutmanın səmərəsi bir o qədər yüksək olar. İctimai nemətlərin təsirinin empirik 

tədqiqatları bu nemətlərə zərurətin yarandığı yerdə dövlətin pozitiv təsirinin mümkünlüyünü 

göstərdi [Шараев, 2006]. Daha sonra bu model genişləndirilmiş və ona əlavələr edilmişdir. 

İqtisadi inkişaf nəzəriyyəsi  iqtisadi artım və iqtisadi tsikllər nəzəriyyəsi ilə bərabər 

iqtisadiyyatın hərəkətini öyrənən iqtisadi dinamika nəzəriyyəsinə aiddir. Əgər iqtisadi artım və 

iqtisadi inkişaf  nəzəriyyələri uzun müddətli meyl kimi iqtisadiyyatın artımının və inkişafının 

amilləri və şərtini öyrənirsə, iqtisadi tsikl  nəzəriyyəsi iqtisadi fəallığın vaxtaşırı dəyişməsinin 

səbəblərini öyrənir. İqtisadi artım iqtisadi dinamikanın arxasında duran kəmiyyət, iqtisadi inkişaf 

isə keyfiyyit göstəricilərinə diqqət yetirir. Yəni iqtisadi artım iqtisadi dinamikanı kəmiyyət, iqtisadi 

inkişaf isə keyfiyyət baxımından öyrənir. 

İqtisadi inkişaf nəzəriyyəsində əsas komponentlərdən biri insan kapitalıdır. İnkişaf 

nəzəriyyəsi formalaşdığı dövrdən indiyədək insan kapitalı anlayışının mahiyyəti dəyişmiş və 

genişlənmişdir. Müasir anlamda insan kapitalı özündə «əmək resurslarının təhsilli hisəsini, 

intellektual və əməyin idarə edilməsi alətlərini, yaşayış mühitini və əmək fəaliyyətini» ehtiva edir 

[Корчагин, 2010]. Bununla da vergilərin sosial funksiyasının da rolu artır.  

Bəzən vergilərin sosial funksiyasını yenidən bölüşdürücü funksiya adlandırırlar, çünki o, 

vergilərin mahiyyətini yenidən bölgü münasibətlərinin xüsusi aləti kimi təqdim edir. Vergilər özünü 

tənzimləyən bazarın sərhədlərindən kənarda mövcud olan sosial-iqtisadi məsələlərin bir sıra 

vəzifələrin həll etməyə qadir olan zəruri vasitədir. Onlar, əhalinin müxtəlif kateqoriyaları arasında 

sosial bərabərsizliyin azaldılması və daha aztəminatlı əhalini dəstəkləmək məqsədi ilə ictimai 

məhsulu yenidən bölüşdürməyə imkan verirlər.  

İnsan kapitalı, əhalinin həyat səviyyəsinin və keyfiyyətinin artırılmasına, intellektual 

fəaliyyətə qoyulan investisiyalar hesabına formalaşır. 

Həyat keyfiyyəti subyektiv olaraq, nail olunan və arzu edilən həyat səviyyəsi arasındakı 

disbalansa əsasən müəyyən edilir. Həyat keyfiyyətinin müəyyən göstəricilərinin artımına 

baxmayaraq, cəmiyyətdə narazılığın mənbələri də dəyişmişdir. XX-ci əsrin 80-ci illərində 

narazılığın əsas səbəbi büdcə kəsiri və istehlak mallarının çatışmaması və onların keyfiyyətsiz 

olması, 90-cı illərdə əmək haqqlarının aşağı səviyyədə olması, 2000-ci illərdə korrupsiya və sosial 

təbəqələşmə idi. 2010-cu ildən sonra isə həyat keyfiyyətinin sosial meyarlardan asılı olmasını bu 

cür təsvir etmək olar: əhalinin təmin olunmuş təbəqələri üçün bu yaşam mühitinin keyfiyyəti, dövlət 

xidmətlərinin keyfiyyət səviyyəsi, əhalinin aztəminatlı təbəqələri üçün isə əmtəələrin əlçatanlığı, 

əmək haqqı səviyyəsi, sosial təminatdır.  

Hal-hazırda dünyada (o cümlədən Azərbaycanda) insan potensialının keyfiyyətinin müəyyən 

edilməsi üçün “İnsan potensialının inkişafı indeksi”ndən istifadə olunur. Bu indeks üç ən vacib 

aspekti xarakterizə edir: 

- uzun və sağlam ömür (bu göstəricilər «gözlənilən ömür uzunluğu» və «əhalinin 10 min 

nəfərinə düşən həkimlərin sayı» göstəriciləri ilə ölçülür); 

- təhsil səviyyəsi və peşəkarlığın inkişafı (üç göstərici əsasında hesablanır: məşğulluq 

səviyyəsi, ali təhsilli işsizlərin sayı, əhalinin 10 min nəfərinə düşən bütün növ peşə təhsili 

şagirdlərin sayı);  

- layiqli yaşayış standartları (bu göstərici əhalinin hər nəfərinə düşən orta gəlirlərinin yaşayış 

minimumuna nisbəti və evlə təminat əsasında hesablanır).  

Azərbaycan BMT-nin 2015-ci il üzrə "İnsan inkişafı indeksi" reytinqində 188 ölkə arasında 

78-ci yeri tutmuşdur. "Human Development Reports 2015" adlı hesabatda Azərbaycanın indeksi 

0,751 bal təşkil edir ki, bu da yüksək inkişaf səviyyəsinə uyğundur [report.az]. 

Həyat səviyyəsi – «şəxsin cəmiyyət tərəfindən müəyyən edilən maddi, mədəni və sosial 

nemətlərə olan tələbatını ödəmək imkanını xarakterizə edən kateqoriyadır» [Литвинов, 2008]. 

Həyat səviyyəsinin ölçülməsi - fərdin, sosial qrupların və ümumilikdə, cəmiyyətin bütün fəaliyyət 

sahələrində pul və natural-əşya formasında nemətləri istehlakının qiymətləndirilməsi ilə əlaqəlidir.  

Əhalinin həyat və yaşayış səviyyəsi iqtisadi amillər kompleksinin təsiri altında 

formalaşdığından, vergilərin sosial-iqtisadi inkişaf amili kimi rolu onun fiskal, tənzimləyici, sosial, 

ekoloji fuksiyalarında özünü göstərir. Vergilərin müxtəlif funksiyaları arasında tarazlığa nail 

olunması, onların sosial-iqtisadi proseslərə müsbət və ya mənfi təsirini müəyyən edir. Vergilərin 

https://report.az/axtar%C4%B1%C5%9F/BMT/

funksiyalarına müxtəlif yanaşmalar iqtisadi artım və inkişaf nəzəriyyələrində aşağıdakı cədvəldə 

göstərilmişdir. 

 

Cədvəl 1. İqtisadi artım və inkişaf nəzəriyyələrində vergilərin polu 

İqtisadi artım və inkişaf nəzəriyyələri 
Vergilərin 

funksiyaları 
Təsir xarakteri 

Postkeysian tarazlı iqtisadi inkişaf modeli 

(P.Harrord, E.Domar və b.) 

Fiskal, 

tənzimləyici 

Müsbət  

(stimullaşdırıcı, 

məhdudlaşdırıcı) 

Neoklassik artım modeli (R.Solou) Fiskal Mənfi (pozitiv) 

Dövlətin iştirakı ilə endogen inkişaf modeli 

(AK-model) 
Fiskal Mənfi (pozitiv) 

İctimai nemətlərin iştirakı ilə endogen 

inkişaf modeli (R.Borro) 

Fiskal, 

tənzimləyici 

Müsbət, 

mənfi 

Qeyri-bərabərliyin cəmiyyətə neqativ 

təsirini nəzərə alan  endogen inkişaf modeli 

Fiskal, 

tənzimləyici, 

sosial (bölüşdürücü) 

Müsbət (qeyri-

bərabərliyi hamarlayan) 

İnvestisiyalar əsasında inkişaf modeli 
Tənzimləyici, 

fiskal 

Müsbət (stimullaşdırıcı), 

mənfi 

Myurdalın sosial-iqtisadi inkişaf modeli 
Tənzimləyici, 

fiskal 

Müsbət, 

mənfi 

M.Porterin üstün rəqabət modeli 

Fiskal, 

tənzimləyici, 

sosial, 

ekoloji 

Müsbət, 

mənfi 

İnsan kapitalı əsasında inkişaf modeli 

Fiskal, 

tənzimləyici, 

sosial, 

ekoloji 

Müsbət, 

mənfi 

 

Əhali üçün vergilərin ödənilməsinin əsas mənbəyi onların gəlirlərdir. Lakin, vergitutma 

obyektləri kimi həm gəlirlər, həm də əmlak da daxil olmaqla, istehlak ola bildiyi üçün, onların 

birinin xeyrinə edilən seçim vergi ödənişlərinin payının dəyişməsinə səbəb olur. Beləliklə, vergi 

məkanını formalaşdıran dövlət, vergi ödəyicisinə müəyyən davranış üslubunun seçilməsinə yardım 

edir. Vergitutmanın yaratdığı belə imkan şirkətlərə də şamil edilir ki, bu da onlara kontragentlərin, 

maliyyə mənbələrinin, istehsal növlərinin və texnologiyalarının seçiminə, strateji planda isə – 

vəsaitlərin investisiya layihələrinin maliyyələşdirilməsinə istiqamətləndirilməsinə imkan verir.  

İqtisadi ədəbiyyatlarda inkişaf anlayışını “dayanıqlı” anlayışı ilə eyniləşdirirlər. “Dayanıqlı” 

dedikdə, sistemin sabit vəziyyəti deyil, onun gələcəkdə əhəmiyyətli itkilər vermədən,  gələcək 

nəsillər üçün inkişaf imkanları nəzərdə tutulur. “Dayanıqlı inkişaf” dedikdə, gələcək nəsillərin öz 

ehtiyaclarını qarşılamaq imkanına xələl gətirmədən, bugünkü ehtiyacların qarşılanmasına imkan 

verən inkişaf nəzərdə tutulur. Müasir tədqiqatçıların əsərlərində vergilərə iqtisadi tsikllərə 

uyğunlaşdırılması nöqteyi-nəzərindən sosial-iqtisadi inkişafın dayanıqlığının təmin edilməsi aləti 

kimi baxılır [Швецов, 2012].  

Dünya təcrübəsi göstərir ki, büdcənin karbohidrogen fəaliyyətindən əldə edilən gəlirlərdən 

tutulan vergilər hesabına formalaşdırılması regionun sosial-iqtisadi inkişafını ləngidən amildir. Bu 

halda büdcənin vergi gəlirlərinin artımı birbaşa olaraq təbii qazıntıların hasilat həcminin 

artırılmasından asılı olur ki, bu da öz növbəsində təbii ehtiyatların tükənməsinə və ekoloji 

vəziyyətin pisləşməsinə gətirib çıxarır. 

Kembric neoklassik məktəbinin nümayəndəsi A.S.Piqu vergilərə, xarici effektlər nəzəriyyəsi 

çərçivəsində, ətraf mühitin çirklənməsi ilə mübarizə üsulu kimi baxırdı. İki tip xarici effekt var: 

xarici məsrəflərlə əlaqəli müsbət effekt və xarici faydalarla əlaqəli mənfi effekt. Xarici effekt 

iqtisadiyyatda resursların qeyri səmərəli bölüşdürülməsi nəticəsində baş verir. Onların yaranması, 

fərdi və ictimai maraqları nəzərə alan xərclərin və faydaların qiymətləndirilməsində olan fərqlərlə 

əlaqəlidir. Bu fərqləri aradan qaldırmaq üçün, mənfi xarici effektlərə qarşı tənzimləyici vergi (Piqu 

vergisi) tətbiq edilir; müsbət effektlərə nisbətdə isə – subsidiyalar ayrılır. Piqu vergisi, xarici 

effektlərin təsirindən ziyan görmüş iqtisadi subyektlərin zərərinə bərabər dərəcədə tutulur. Bu cür 

yanaşma ekoloji siyasətin bir aləti kimi geniş yayılmışdır [Васильева, 2003]. 

İqtisadiyyatın dayanıqlı inkişafını və ətraf mühitin müdafiəsini təmin edən alət kimi, vergilər 

rus  iqtisadçıları R.Vesselin və M.Beqakın  əsərlərində də araşdırılır [Весели, 2011].  

Alimlər ətraf mühitə mənfi təsir göstərən fiziki obyektin və ya onun dəyər qiymətinə 

vergitutma bazasına ekoloji vergilərinin tətbiqini əsaslandırırlar. Bu cür vergilərə çirklənməyə görə 

ödənişlər, enerji və nəqliyyat vergiləri, təbii ehtiyatların istifadəyə görə ödənişlər aid edilir. 

F.fon Hayek qeyd edirdi ki, sahibkarları ilk növbədə, yaxın gələcəkdə əldə edə biləcəyi 

gəlirlər maraqlandırır [Хайек, 1992]. Buna görə də, vergi ödəyiciləri ödədikləri vergilərin mümkün 

qədər azaldılmasında maraqlıdırlar. Dövlət isə sosial-iqtisadi məsələlərinin həlli məqsədilə əsas 

maliyyə mənbəyi hesab edilən vergi daxilolmalarının artırılmasında maraqlıdır. Dövlətin başlıca 

məqsədi uzunmüddətli perspektivdə əhalinin həyat səviyyəsinin və həyat keyfiyyətinin artmasına 

imkan verən dayanıqlı sosial-iqtisadi inkişaf üçün şəraitin yaradılmasıdır.   

Vergi münasibətləri sahəsində “oyun qaydalarının” hazırlanması və təsdiqi zamanı dövlət 

vergi ödəyicilərindən bu qaydalara riayət olunmasını tələb edir. Vergi ödəyiciləri öz növbəsində, 

dövlət tərəfindən fərdlərin, sosial qrupların və ümumilikdə, cəmiyyətin inkişafına və bacarıqlarının 

reallaşdırılmasına, istehsal və istehlak səviyyəsinin dəstəklənməsinə, mülkiyyət hüquqlarının 

qorunmasına təminat verə biləcək tədbirlərin həyata keçiriləcəyini gözləyirlər.   

Qeyd olunan məsələlərin tənzimlənməsi məqsədilə ölkəmizdə bir sıra nörmativ-hüquqi aktlar 

qəbul edilmişdir. “Sahibkarlıq sahəsində aparılan yoxlamaların dayandırılması haqqında” 

Azərbaycan Respublikasının 20 oktyabr 2015-ci il tarixli Qanununa əsasən sahibkarlıq sahəsində 

aparılan yoxlamalar 2 il müddətinə dayandırılmış və bu müddətdə yalnız vergi yoxlamalarının, 

insanların həyat və sağlamlığına, dövlətin təhlükəsizliyinə və iqtisadi maraqlarına mühüm təhlükə 

yaradan hallar üzrə yoxlamaların aparılması tapşırılmışdır.  

“Sahibkarların hüquqlarının müdafiəsinin daha da gücləndirilməsi” ilə bağlı Azərbaycan 

Respublikası Prezidentinin 3 fevral 2016-cı il tarixli 761 nömrəli Fərmanına əsasən Azərbaycan 

Respublikasının Prezidenti yanında və 762 nömrəli Fərmanına əsasən mərkəzi və yerli icra 

hakimiyyəti orqanlarında Apellyasiya Şuraları yaradılmış, onların fəaliyyətini tənzimləyən 

əsasnamələr təsdiq edilmişdir. Mərkəzi və yerli icra hakimiyyəti orqanlarının Apellyasiya Şuraları 

sahibkarlar tərəfindən özlərinin sahibkarlıq fəaliyyəti ilə bağlı müvafiq icra hakimiyyəti orqanının 

qərarlarından (qərarların qəbul edilməsindən imtinadan) və ya sərəncamından, əmrindən, hərəkət və 

ya hərəkətsizliyindən verilmiş təkrar şikayətlərə baxır.  

Azərbaycan Respublikası Prezidentinin 21 aprel 2016-cı il tarixli 1988 nömrəli Sərəncamı ilə 

ölkənin iqtisadiyyatında sahibkarların artan rolunu, məşğulluğun təmin olunmasında sahibkarlığın 

inkişafının müstəsna əhəmiyyətini nəzərə alaraq, cəmiyyətdə sahibkarlığa dəstək əhval-ruhiyyəsinin 

artırılmasına təkan vermək məqsədi ilə hər il aprelin 25-i Azərbaycan Respublikasında “Sahibkarlar 

Günü” kimi təsis edilmişdir. 

“Sahibkarlıq sahəsində aparılan yoxlamaların dayandırılması haqqında” Azərbaycan 

Respublikasının Qanununda dəyişikliklər edilməsi barədə” Azərbaycan Respublikasının 2017-ci il 

31 oktyabr tarixli 845-VQD nömrəli Qanununun tətbiqi və “Sahibkarlıq sahəsində aparılan 

yoxlamaların dayandırılması haqqında” Azərbaycan Respublikasının 2015-ci il 20 oktyabr tarixli 

1410-IVQ nömrəli Qanununun tətbiqi və sahibkarlıq sahəsində aparılan yoxlamaların dövlət 

tənzimlənməsinə dair əlavə tədbirlər barədə” Azərbaycan Respublikası Prezidentinin 2015-ci il 26 

oktyabr tarixli 660 nömrəli Fərmanında dəyişikliklər edilməsi haqqında” Azərbaycan Respublikası 

Prezidentinin 3 noyabr 2017-ci il tarixli Fərmanı ilə sahibkarlıq sahəsində aparılan yoxlamaların 

2021-ci il yanvarın 1-dək dayandırılması nəzərdə tutulmuşdur. 

Azərbaycanın vergi siyasəti sahibkarlığın inkişafını stimullaşdırmaq, vergi ödəyicilərinin 

hüquqlarının genişləndirilməsi məqsədilə bir sıra tədbirlər həyata keçirmişdir. Vergi ödəyicilərinə 

göstərilən xidmətlərin keyfiyyətinin artırılması və ödəyicilərin hüquqlarının qorunmasının yüksək 

səviyyədə təşkili məqsədilə vergi qanunvericiliyi təkmilləşdirilmiş, vergi ödəyicilərinin 

məlumatlandırılması və maarifləndirilməsi sahəsində kompleks tədbirlər həyata keçirilmişdir. 

Azərbaycan Respublikası Prezidentinin 4 avqust 2016-cı il tarixli 2257 nömrəli Sərəncamı ilə 

vergi ödəyiciləri ilə vergi orqanları arasında qarşılıqlı etimadın və şəffaflığın daha da artırılması, 

sahibkarlara əlverişli şəraitin yaradılması və ölkə iqtisadiyyatının davamlı inkişaf tempinə uyğun 

olaraq real vergi potensialının müəyyən edilməsi üçün vergi sistemində islahatların davam 

etdirilməsi və vergi inzibatçılığının daha da təkmilləşdirilməsi məqsədi ilə “2016-cı ildə vergi 

sahəsində aparılacaq islahatların istiqamətləri” təsdiq edilmişdir. 

 Sahibkarlığın inkişafının stimullaşdırılması, əlverişli biznes mühitinin formalaşdırılması və 

vergi yükünün optimallaşdırılması məqsədilə “Vergi ödəyicilərinin 2017-ci ilin 1 yanvar tarixinə 

mövcud olan vergi borclarının tənzimlənməsi haqqında” Azərbaycan Respublikasının 30 dekabr 

2016-cı il tarixli Qanunu qəbul edilmişdir. Qanuna əsasən vergilərin ödənilməməsinə görə 

hesablanmış faizlər və maliyyə sanksiyaları üzrə 1 yanvar 2017-ci il tarixinə vergi orqanlarındakı 

şəxsi hesab vərəqələrində mövcud borclar Vergilər Nazirliyi tərəfindən silinmişdir. Maliyyə 

sanksiyaları üzrə yaranmış vergi borclarının 2017-ci ilin yanvar ayı ərzində 30 faizi ödənildikdə 

qalan 70, yanvar-fevral ayları ərzində 50 faizi ödənildikdə qalan 50, yanvar-mart ayları ərzində 70 

faizi ödənildikdə isə ödənilməmiş 30 faizi Vergilər Nazirliyi tərəfindən silinmişdir. 

Azərbaycan Respublikası Prezidentinin 6 dekabr 2016-cı il tarixli 1138 nömrəli Fərmanına 

əsasən milli iqtisadiyyat və iqtisadiyyatın 11 sektoru üzrə 12 strateji yol xəritəsi təsdiq olunmuşdur. 

Həmin sektorlara neft və qaz sənayesi, kənd təsərrüfatı, kiçik və orta sahibkarlıq, ağır sənaye və 

maşınqayırma, ixtisaslaşmış turizm, logistika və ticarət, mənzil təminatı, peşə təhsili və təlimi, 

maliyyə xidmətləri, telekommunikasiya və informasiya texnologiyaları və kommunal xidmətlər 

aiddir. 

Sosial-iqtisadi inkişafda vergilərin rolunun müəyyən edilməsinə mövcud yanaşmaların təhlili 

onları əsas dörd meyar üzrə təsnifləndirməyə imkan vermişdir: vergilərin funksional təyinatı, dövlət 

iştirakının dərəcəsi, təsir obyekti (istiqaməti) və təsir alətləri.   

Dövlətin sosial-iqtisadi inkişafa, o cümlədən vergi mexanizmi vasitəsi ilə təsiri artdıqca, bu 

alətlərdən biri kimi vergilərin də rolu əhəmiyyətli dərəcədə artır. Vergitutma amilinin iqtisadi artım 

və inkişaf modelinə tətbiq edilməsi gələcəkdə vergilərin sosial-iqtisadi kateqoriya kimi 

mahiyyətinin daha geniş tədqiq edilməsini tələb edir.   

Fikrimizcə, bir sosial-iqtisadi kateqoriya kimi vergilər, ictimai münasibətlərin müxtəlif 

subyektləri arasında milli gəlirin bölüşdürülməsi üzrə konsensusa nail olmaq üsulu və dövlətin 

sosial-iqtisadi strategiyasının reallaşması alətidir. Onlar, cəmiyyətin hər bir konkret üzvü üçün 

praktiki tətbiqdə məcburi, fərdi və əvəzsiz xarakter daşıyır. Azərbaycan Respublikasının Vergi 

Məcəlləsinin 11-ci maddəsində göstərildiyi kimi, vergi - dövlətin və bələdiyyələrin fəaliyyətinin 

maliyyə təminatı məqsədi ilə vergi ödəyicilərinin mülkiyyətində olan pul vəsaitlərinin 

özgəninkiləşdirilməsi şəklində dövlət büdcəsinə və yerli büdcələrə köçürülən məcburi, fərdi, 

əvəzsiz ödənişdir. Mahiyyətindən də göründüyü kimi, vergilərin bu cür tərifi ölkənin ümumi sosial-

iqtisadi konsepsiyasına bir o qədər də uyğun deyil, çünki onların yalnız fiskal xarakter daşıyır.  

İqtisadi artıma təsir edən amillər demək olar ki, iqtisadiyyatın bütün sahələrini əhatə edir. Bu 

amillərin formalaşmasında vergi siyasəti xüsusi rol oynayır. Müxtəlif vergi növlərinin və vergi 

dərəcələrinin tətbiqi, vergi inzibatçılığının səviyyəsi, vergi qanunvericiliyinin təkmilləşmə dərəcəsi 

bilavasitə iqtisadi artıma təsir göstərir. 

Hazırda dünyanın inkişaf etmiş ölkələrində baş verən maliyyə böhranı, iqtisadi tsikllərin bir-

birini əvəz etməsi, dövlət büdcəsinin kəsirlərinin artması vergi siyasəti vasitəsilə iqtisadi artıma 

təsir imkanlarını aktual məsələyə çevirmişdir. 

İqtisadi artımı və iqtisadi inkişafı stimullaşdıran vergi siyasəti müxtəlif ölkələrdə fərqli 

nəticələrə gətirib çıxara bilər. Bunun səbəbi vergi mexanizmlərinin mürəkkəb olması, bilavasitə 

sosial xarakterli amillər və insan amili ilə əlaqədardır. Ölkələrin vergi sistemləri bir-birindən fərqli 

olduğuna görə iqtisadi artımı stimullaşdıran və bütün ölkələrdə tətbiq edilə bilən vahid siyasət 

formalaşdırmaq mümkün deyil. 

Qloballaşma proseslərinin genişlənməsi, informasiya mübadiləsi əlaqələrinin gücləndirilməsi, 

rəqəmsal iqtisadiyyatın inkişafı iqtisadi artımı stimullaşdıran vergi sisteminin formalaşmasına 

imkan verir: 

- vergilər bilavasitə istehsal olunan mal və xidmətlərin maya dəyərinə təsir göstərir. Bu isə 

qlobal iqtisadiyyatda, rəqabətqabiliyyətli mühitdə struktur dəyişiklikləri, iqtisadiyyatın müxtəlif 

sektorlarında nisbi üstünlüklər yaradır; 

- turizmin və sərhədboyu ticarətin inkişafı nəticəsində, adətən, ixraca tətbiq edilməyən əlavə 

dəyər vergisi və digər ixrac azadolmaları xarici rezidentlərin daxili bazarda məhsul istehsal etməsini 

stimullaşdırır və nəticədə investisiyalar təşviq olunur; 

- əmək bazarında baş verən dəyişikliklər və xüsusilə yüksək ixtisaslı kadrlardan tutulan 

yüksək dərəcəli  gəlir vergisi əmək miqrasiyasına təsir göstərir;        

- qloballaşma şəraitində tətbiq edilən korporativ vergilərin dərəcəsi multi-milli şirkətlərin 

istehsalının hansı ölkədə təşkil edilməsinə birbaşa təsir göstərir və beləliklə, kapitalın yüksək vergi 

dərəcələrinə malik olan ölkələrdən aşağı vergi dərəcəli ölkələrə axını baş verir. 

Bu isə onu göstərir ki, iqtisadi artımı stimullaşdırmaq məqsədilə aparılan vergi siyasəti digər 

ölkələrdə olan vergi siyasəti ilə uzlaşdırılmalıdır. 

 

 

Abstract: article has been published in the theory of economic theory and advancement in the 

theory of fundamentalism. It is characterized by the fact that the social and economic category of 

the taxpayers. Directions of tax policy stimulating economic growth and economic development are 

shown. 

Key words: economic growth, socio-economic development, taxes, tax policy. 

